
  
Har du økonomiske
problem?



Du kan gjere mykje sjølv for å få kontroll over økonomien
• Finn fram alle rekningar og sorter dei etter forfallsdatoen.

• Sjekk om krava stemmer. 

• Lag ei oversikt over inntekter og utgifter.

• Ta kontakt med dei du skyldar pengar, og inkassobyrå, og informer 
	 om betalingsproblema dine.

• Samarbeid om ein nedbetalingsplan.

• Be om hjelp dersom du ikkje klarer det på eiga hand, sjå nedanfor. 

På Internett finst det kalkulatorar, budsjettmalar og anna nyttig verktøy.  
Gå inn på www.nav.no og søk på ”økonomisk rådgivning” (bokmål) dersom 
du ønskjer meir informasjon.

Her får du gratis rådgiving
Dersom du får problem med å betale gjelda di, er det viktig å søkje hjelp raskt 
for å unngå at gjelda veks.

Kommunen kan gi deg gratis råd og rettleiing om økonomi. Du kan få hjelp  
til å lage budsjett og råd om kva du bør gjere for å få balanse i budsjettet.  
Du kan òg få hjelp til å lage ei oversikt over kven du skyldar pengar, og  
korleis du kan betale.

Rådgiving kan òg innebere at du får hjelp til å kontakte dei du skyldar pengar, 
for å avtale nedbetaling, og at du får hjelp til å søkje gjeldsordning.

Treng du økonomisk rådgiving, kan du kontakte kommunen eller det lokale 
NAV-kontoret for å få ein avtale. 



Gjeldsordning
Kreditorar forstår at du frå tid til anna ikkje kan betale gjelda i tide, men dei 
har mindre forståing for at du ikkje gjer noko med det. Ta derfor raskt kontakt 
med dei du skyldar pengar, og informer om betalingsproblema dine. Då 
unngår du òg at gjelda aukar på grunn av ulike gebyr som kan bli lagde til når 
du ikkje betaler.

Gjeldsordningslova gir deg som privatperson rett til hjelp frå det offentlege 
når du har alvorlege gjeldsproblem. Det er berre du sjølv som kan ta initiativ 
til ei gjeldsordning.

Før du søkjer om gjeldsordning, må du ha gjort så godt du kan for å komme 
fram til ei ordning med kreditorane dine på eiga hand.

Gjeldsordninga er ein avtale mellom deg og kreditorane. Ordninga går  
ut på at du skal betale så mykje du kan av gjelda i ein femårsperiode.  
Det vanlegaste er at du deretter får sletta gjelda.

Meir om gjeldsordninga finn du på www.nav.no. Søk på ”gjeldsrådgivning” 
(bokmål).



Ti råd og tips ved betalingsvanskar
• Ta raskt kontakt med dei du skyldar pengar.

• Ikkje nøl med å kontakte banken din og be om hjelp.

• Set opp budsjett. Lag ei oversikt over inntekter og faste og 
	 variable utgifter.

• Sel ting – kanskje har du fleire ting du eigentleg ikkje treng.

• Kjøp på sal.

• Vurder om du har høve til utleige.

• Vurder å ta ein ekstra jobb.

• Ikkje ha meir enn eitt kredittkort.

• Samle små lån, vurder avdragsfritak og lengre nedbetalingstid på lån.

• Sjekk skattetrekket – det kan vere sett for høgt.

Utgitt av:  
Arbeids- og velferdsdirektoratet
Postboks 5
St. Olavs plass
0130 Oslo


